
PERUTUSAN REKTOR

Assalamualaikum warahmatullahi wabarakatuh,
Salam Sejahtera dan Salam UiTM Dihatiku.

Segala puji bagi Allah SWT kerana dengan izin-Nya,
Majalah Digital Akademia UiTM Cawangan Johor, e-
DINAMIK Edisi 2025 dapat diterbitkan dengan jayanya.
Syabas dan tahniah diucapkan kepada seluruh sidang
editorial atas komitmen, ketekunan, dan dedikasi dalam
memastikan penerbitan ini terus menjadi wadah intelektual
yang bermakna.

Penerbitan e-DINAMIK bukan sahaja berfungsi sebagai medium dokumentasi hasil
penulisan ilmiah, kreatif dan penyelidikan, malah menjadi platform penting bagi
warga akademia untuk menyalurkan idea, pandangan, dan dapatan kajian dalam
pelbagai bidang. Edisi kali ini tampil lebih segar dengan isu-isu semasa yang
menyentuh pelbagai aspek global yang kian kompleks.

Saya percaya usaha ini mampu memperkukuh budaya penulisan akademik dalam
kalangan pensyarah serta menyemarakkan amalan perkongsian ilmu merentasi
sempadan disiplin. Melalui inisiatif ini juga, diharapkan lebih ramai pensyarah dan
penyelidik dapat melangkah ke tahap yang lebih tinggi dalam menghasilkan
penerbitan berimpak serta berindeks antarabangsa.

Sekalung penghargaan ditujukan kepada Timbalan Rektor (Penyelidikan dan
Jaringan Industri) bersama pasukan editorial yang sentiasa konsisten memastikan
kesinambungan penerbitan e-DINAMIK dari tahun ke tahun. Semoga majalah ini
terus menjadi sumber inspirasi, rujukan dan motivasi kepada seluruh warga UiTM
serta pembaca di luar sana.

Akhir kata, saya berharap e-DINAMIK 2025 ini akan terus menjadi medan ilmu yang
dinanti-nantikan setiap tahun. Semoga segala usaha ini diberkati dan memberi
manfaat buat semua.
Sekian, terima kasih.

Ww__—

PROFESOR MADYA DR. SAUNAH ZAINON
Menjalankan Fungsi Rektor

UiTM Cawangan Johor

Assalamualaikum warahmatullahi wabarakatuh dan Salam Sejahtera,

Alhamdulillah, setinggi-tinggi kesyukuran dipanjatkan ke hadrat
Allah SWT kerana dengan izin dan rahmat-Nya, penerbitan
Majalah Digital Akademia UiTM Cawangan Johor, e-DINAMIK
Edisi 2025 dapat direalisasikan.

Saya ingin merakamkan penghargaan yang tidak terhingga
kepada Yang Berusaha Prof. Madya Dr. Saunah Zainon, Rektor
UiTM Cawangan Johor, atas sokongan dan dorongan yang
berterusan dalam memperkasakan budaya penulisan serta

penerbitan akademik di UiTM Cawangan Johor. Sesungguhnya,
e-DINAMIK telah menjadi wahana penting untuk menyalurkan
idea, mengasah bakat serta mendokumentasikan pelbagai bentuk penulisan merangkumi
karya, kreatif, laporan aktiviti dan isu semasa yang berkaitandengan warga akademia.

Lebih daripada sekadar sebuah majalah digital, e-DINAMIK merupakan cerminan
kecemerlangan akademik UiTM Cawangan Johor, selain membuka ruang yang lebih luas
untuk mengetengahkan pencapaian, keterlibatan komuniti, serta perkembangan fakulti dan
jabatan di Kampus Segamat dan Kampus Pasir Gudang. Saya percaya usaha ini juga dapat
meningkatkan visibiliti universiti di persada negara mahupun antarabangsa.

Penerbitan ini tidak akan berjaya tanpa komitmen padu sidang editorial serta sumbangan para
penulis yang dengan ikhlas berkongsi masa, tenaga, dan ilmu demi menjayakan hasrat murni
ini. Saya amat berharap inisiatif sebegini dapat menyemarakkan lagi minat warga akademia
untuk terus berkarya serta menghasilkan penulisan bermutu tinggi yang memberi manfaat
kepada masyarakat.

Akhir kata, sekalung tahniah dan syabas kepada semua pihak yang terlibat dalam
menjayakan penerbitan e-DINAMIK Edisi 2025. Semoga usaha ini berterusan dan menjadi
sumber inspirasi kepada semua pembaca.

Sekian, terima kasih.

7~

DR. FARIDAH NAJUNA MISMAN
Timbalan Rektor (Penyelidikan & Jaringan Industri)
UiTM Cawangan Johor

Zuraidah Sipon

Pengajian di peringkat Doktor Falsafah (PhD) dianggap sebagai puncak tertinggi
dalam dunia akademik. la menuntut komitmen yang tinggi dari segi masa,
tenaga, kewangan dan emosi. Walau bagaimanapun, tidak semua pelajar
mampu menumpukan sepenuh masa terhadap pengajian ini. Ramai yang
memilih laluan sambilan kerana faktor kerjaya, keluarga dan kewangan.
Walaupun fleksibel, laluan ini penuh dengan cabaran yang boleh menjejaskan

motivasi dan keberhasilan pengajian.

1. Cabaran Pengurusan Masa

Cabaran paling ketara bagi pelajar sambilan ialah kekangan masa. Mereka perlu
membahagikan masa antara tuntutan kerja, keluarga dan pengajian. Jadual yang
padat akan memperlahankan proses pembacaan literatur, penulisan serta
penyelidikan. Kekangan ini boleh menimbulkan tekanan, terutama apabila perlu
menepati tarikh akhir yang ketat.

2. Tekanan Kerjaya dan Akademik

Kebanyakan pelajar sambilan masih bekerja sepenuh masa menyebabkan
tanggungjawab di tempat kerja sering bercanggah dengan tuntutan akademik.
Situasi ini menjadikan mereka mudah mengalami keletihan (burnout), apatah lagi |

jika pekerjaan itu memerlukan komitmen yang tinggi. Bebanan kerja boleh

menjejaskan produktiviti penyelidikan serta menunda kemajuan pengajian.

I 3. Sokongan Keluarga dan Sosial
Kekurangan sokongan moral daripada keluarga atau rakan boleh menimbulkan
rasa terasing bagi pelajar sambilan. Kadangkala, keluarga mungkin tidak
memahami beban mental dan fizikal yang ditanggung, lalu menganggap

pengajian sebagai beban tambahan.

4. Kewangan dan Kos Pengajian

PhD sambilan sering memerlukan tempoh pengajian lebih panjang. Ini bermakna
kos pengajian juga lebih tinggi dari segi yuran, penyelidikan serta perbelanjaan
harian. Walaupun bekerja, tidak semua pelajar mempunyai pendapatan yang
mencukupi untuk menampung kos-kos tambahan ini. Kewangan boleh menjadi
sumber tekanan yang mengganggu fokus pangajian.

5. Kesihatan Mental dan Emosi

Perasaan tertekan, bimbang atau tidak berdaya kerap dialami oleh pelajar PhD,
terutamanya pelajar sambilan. Isu kesihatan mental seperti keresahan (anxiety),
kemurungan (depression) dan rasa putus asa sering muncul apabila berhadapan
dengan pelbagai halangan seperti penolakan artikel jurnal dan teguran penyelia.
Jika tidak diuruskan dengan baik, ia boleh menjejaskan motivasi serta keyakinan
untuk meneruskan pengajian.

6. Akses kepada Sumber dan Kemudahan

Berbanding pelajar sepenuh masa, pelajar sambilan sering terhad dalam
penggunaan makmal, kemudahan universiti atau akses kepada seminar. I
Kehadiran ke bengkel atau kursus juga terbatas kerana perlu menyesuaikan
dengan jadual kerja. Hal ini boleh melemahkan keupayaan mereka untuk

bersaing dari segi akademik.

Kesimpulannya, perjalanan pengajian PhD secara sambilan bukanlah mudah.
lanya menuntut ketabahan, disiplin dan sokongan berterusan daripada keluarga
serta pihak universiti. Cabaran masa, kerjaya, kewangan dan kesihatan mental
adalah antara isu utama yang perlu dihadapi. Namun, dengan strategi
pengurusan yang bijak, pelajar sambilan berpotensi menamatkan pengajian

dengan cemerlang.




